
Inngangur 

Leikskólastarf  byggir á lögum um leikskóla frá árinu 2008 og aðalnámskrá  leikskóla 

sem gefin var út af menntamálaráðuneytinu árið 2011. Aðalnámskráin er leiðarvísir 

fyrir leikskólastarf og ígildi reglugerðar. Í henni er kveðið á um hlutverk leikskóla á 

grundvelli laga og reglugerða um menntun, uppeldi og umönnun í leikskóla. Á grunni 

aðalnámskrár mótar leikskólinn sína eigin skólanámskrá sem gerir grein fyrir á hvern 

hátt leikskólinn hyggst vinna að þeim markmiðum sem aðalnámskráin setur, hvaða 

leiðir verða farnar og hvernig staðið er að mati. Skólanámskrá leikskólans er lifandi 

plagg sem þarfnast sífelldrar endurskoðunar og umræðu. Hún er unnin í samvinnu 

leikskólakennara, annars starfsfólks, barna og foreldra. 

Í lögum um leikskóla frá maí 2008 stendur:  

Í leikskólum skal velferð og hagur barna hafður að leiðarljósi í öllu starfi. Veita skal 

börnum umönnun og menntun, búa þeim hollt og hvetjandi uppeldisumhverfi og 

örugg náms- og leikskilyrði. Stuðla skal að því að nám fari fram í leik og skapandi starfi 

þar sem börn njóta fjölbreyttra uppeldiskosta. Starfshættir leikskóla skulu mótast af 

umburðarlyndi og kærleika, jafnrétti, lýðræðislegu samstarfi, ábyrgð, umhyggju, 

sáttfýsi, virðingu fyrir manngildi og kristinni arfleifð íslenskrar menningar.  

Meginmarkmið uppeldis og kennslu í leikskóla skulu vera:  

a. að fylgjast með og efla alhliða þroska barna í náinni samvinnu við foreldra,  

b. að veita skipulega málörvun og stuðla að eðlilegri færni í íslensku,  

c. að hlúa að börnum andlega, vitsmunalega og líkamlega í samræmi við þarfir 

hvers og eins svo að börnin fái notið bernsku sinnar,  

d. að stuðla að víðsýni barna og efla siðferðisvitund þeirra,  

e. að leggja grundvöll að því að börn verði sjálfstæðir, virkir og ábyrgir þátttakendur í 

lýðræðisþjóðfélagi sem er í örri og sífelldri þróun,  

f. að rækta hæfileika barna til tjáningar og sköpunar í þeim tilgangi m.a. að styrkja 

sjálfsmynd þeirra, heilbrigðisvitund, öryggi og hæfni til mannlegra samskipta.  

 

Leikskólinn Kirkjuból 

Kirkjuból hóf starfsemi 1. nóvember 1985 og er rekinn af bæjarfélaginu. Við formlega 

opnun leikskólans var helmingur núverandi húsnæðis tekinn í notkun. Þá voru börn 

ýmist í heilsdags- eða hálfsdagsvistun.  Árið 1993 var ákveðið að Kirkjuból skyldi 

eingöngu vera heilsdagsleikskóli með pláss fyrir 54 börn. Í framhaldi af því hófust 

allmiklar framkvæmdir og stækkun/breytingar á húsnæðinu. Veturinn 1995-1996 var 

barnafjöldinn aukinn þannig að ávallt voru 66 börn samtímis í húsinu. Á Kirkjubóli voru 

http://www.althingi.is/lagas/nuna/2008090.html
http://gardabaer.is/


 

4 

 

Skólanámsskrá 2015 

eingöngu aldursblandaðar deildir 2-6 ára barna eða svokallaðar systkinadeildir og er 

hugmyndin með þeim sú að börnin læri hvert af öðru og hjálpist að. Haustið 2001 

breyttist þessi skipan og Kanínudeild var breytt í deild fyrir yngri börn. Þetta tengdist 

því að inntökualdurinn hafði verið lækkaður. Útisvæðið hefur einnig verið lagfært þó 

nokkuð með tilliti til yngri barna. Alls eru 62 börn að hámarki í leikskólanum og 

deildarnar eru þrjár, 3-6 ára börn skiptust á Kisudeild og Bangsadeild en yngstu börnin 

1 ½ - 3 ára eru á Kanínudeild. 

Haustið 2014 var gerð skipulagsbreyting á deildarskipaninni og einnig skipt um nöfn á 

deildunum, á Lundi eru áfram börn á aldrinum 1½ -3 ára, á Holti eru börnin 3-4 ára og 

á Heiði eru elstu börnin. 

 Þess má geta að Kirkjuból stendur á landnámsjörð sem kom í ljós við frágang á 

leiksvæðinu árið 1985. Fór fram fornleifarannsókn á svæðinu og eru minjarnar 

varðveittar í minjagarði. 

Uppeldissýn Kirkjubóls 
 

Lögð er áhersla á þá sýn að börn séu getumiklir einstaklingar, eins fjölbreyttir og þeir 

eru margir. Börn hafa mismunandi þarfir, áhugasvið, skapgerð og tilfinningar sem 

borin er virðing fyrir. Öll þurfa þau að finna til öryggis, finna að þau tilheyri í hópnum 

og finna að á þau sé hlustað.  Megináherslan er að byggja nám og uppeldistarf á 

styrkleikum þeirra með því að líta til alls sem þau geta og efla þau á jákvæðan, 

uppbyggilegan máta með gleði að leiðarljósi. 

Hugmyndafræði og gildi 
Aðalnámskrá leikskóla frá 2011 er leiðarvísir leikskólastarfs en hver og einn leikskóli 

byggir sitt starf á ákveðnum hugmyndafræðilegum grunni, kenningum, gildum og 

hefðum.  

Í leikskólanum er búið að byggja upp gæðakerfi byggt á ISO stöðlum, sem heldur 

utan um faglegt starf og tryggir að starfsmenn þekki þær kröfur sem til þeirra eru 

gerðar. Kerfið inniheldur gæðastefnu leikskólans og vinnulýsingar sem endurspegla 

starfsemina eins og hún er á hverjum tíma.   

 

Fjölgreindakenning Howards Gardner 

Árið 2009 var ákveðið að innleiða kenninguna inn í starf leikskólans þar sem hún þótti 

falla vel að áherslum í leikskólastarfi og markmiðum þess.     

Í bókinni Frames of mind frá 1982 setur sálfræðingurinn Howard Gardner fram 

kenningu um að maðurinn búi yfir 7 greindum, sú áttunda hefur bæst við síðan. Hægt 

er að þroska og þróa þessar greindir, sem er í andstöðu við það álit að maðurinn hafi 

aðeins eina greind og hún sé óumbreytanleg. Því gerði hann það viljandi að kalla 

þær greindir í stað hæfni eða getu. 

Lykilatriði er að hver einstaklingur býr yfir öllum greindunum, flestir geta þróað hverja 

greind á viðhlítandi getustig, greindirnar starfa saman á flókinn hátt og það er hægt 

að vera greindur á mismunandi hátt á hverju sviði.  Hver og einn einstaklingur hefur 

sinn einstaka greindaprófíl. 

Greindirnar eru: Málgreind, rök- og stærðfræðigreind, rýmisgreind, tónlistargreind, 

líkams- og hreyfigreind, samskiptagreind, sjálfsþekkingargreind og umhverfisgreind 

Greindirnar starfa saman á flókinn hátt, það er aldrei þannig að einungis sé verið að 

nota eina greind. Ef við skoðum hreyfistund hjá börnunum sem er í salnum vikulega, 

þá eru börnin að nota líkams- og hreyfigreind en þau eru jafnframt að nota 

málgreind með því að tala saman, þau nota rýmisgreind til að átta sig á svæðinu 

sem þau hafa til umráða, þau nota samskiptagreind til að vinna saman, þau nota 

sjálfsþekkingargreind til að átta sig á hvernig þau ætla að leysa verkefnið sem fyrir 

var lagt, þau nota tónlistargreind þegar þau hlusta á tónlist eða syngja og þau nota 

rök- og stærðfræðigreind þegar þau fara í hring eða telja hvað þarf að hoppa 

mörgum sinnum á trampólíninu. 

Þegar við vinnum með börnum nýtum við sterku greindir þeirra til að styðja við aðrar 

sem eru ekki eins sterkar. Ef við tökum aftur dæmi úr hreyfistund, þá notar barnið sem 

er sterkt í líkams- og hreyfigreind þá greind til að hjálpa sér að byggja upp 

styrkleikann í tónlistargreind sem er ekki eins sterk og það getur líka verið á hinn 

veginn að barnið sem er með sterka tónlistargreind notar hana til að styrkja líkams- 

og hreyfigreindina. 

Þegar við tölum við/um börnin tölum við um að þau séu snjöll (tónlistarsnall), vís 

(umhverfisvís), eða klár (klár í samskiptum).  

Howard Gardner hefur enga trú á að til sé ein rétt leið til að hagnýta kenningu hans 

um fjölgreindir. Grundvöllur kenninga hans sé virðing fyrir margbreytileika mannanna, 

fjölbreyttum námsaðferðum, fjölda möguleika á að meta námsárangur og hinum 

óteljandi leiðum sem menn geti farið til að setja mark sitt á veröldina. 

 

Sjálfræði 

Haustið 2008 var ákveðið að leggja áherslu á sjálfræði barna sem felur í sér að börnin 

hafa meira um það að segja hvað þau gera í leikskólanum og byggja á áhugahvöt 

sinni.  

Hugtakið sjálfræði (e.autonomy) er komið frá Jean Piaget og skilgreining hans er: að 

sjálfræði sé hæfni til að taka tillit til þeirra þátta sem skipta máli og taka ákvarðanir 

fyrir sjálfan sig um það sem er rétt eða rangt(siðgæði) og satt eða ósatt (vitrænt) 

óháð umbun og refsingu. 

Þessi ákvörðun hafði áhrif á dagskipulagið, í stað þess að hvert viðfangsefni sé tekið 

fyrir í ákveðinni stund, er það barnanna að ákveða hvenær þau vildu taka þátt 

í/vinna ákveðin verkefni. Sem dæmi er myndlistin, listasmiðjan er opin nokkra 

morgna/síðdegi í viku, þar sem ákveðið viðfangsefni er í boði og þá getur barnið 

ákveðið hvort og hvenær það vill vinna að myndlist.  Börnin fá hvatningu um 

þátttöku en ákvörðunin er þeirra. Þetta leiðir til þess að sum börn eru meira í 

listasmiðjunni en önnur en það helgast af áhuga þeirra og það er borin virðing fyrir 

ákvörðunum þeirra. Þess á milli er þeim frjálst að fara í listasmiðjuna og teikna og lita 

að vild.  

Það sem er á ákveðnum tíma og í ákveðnum hópi eru hreyfistundir, því það þarf að 

skipta afnot af salnum á milli  deildanna.  Að öðru leyti ákveða börnin hvar þau leika 

sér, með hverjum og hversu lengi þau leika á hverju svæði. 

 

 

Áhersluþættir  

Haustið 2007 ræddu starfsmenn hvað þeim fyndist skipta mestu máli að börnin 

lærðu/tileinkuðu sér í leikskólanum með framtíð þeirra í huga og niðurstaðan var að 

sköpun, lífsleikni og umhverfi væru þeir þættir sem skiptu mestu máli til framtíðar. 

Sköpun  

Skapandi hugur er nauðsynlegur hverjum einstaklingi til að ráða fram úr hvers konar 

vanda á tímum mikilla breytinga. Í sköpun liggur kraftur sem er ekki einungis afar 

þýðingarmikill fyrir einstaklinginn sjálfan heldur einnig samfélagið í heild. Með því að 

vera skapandi er hægt að öðlast lífsgleði og finna hæfileikum sínum farveg á hvaða 

sviði sem er.  Í gegnum sköpun getur einstaklingur öðlast aukinn viðnámsþrótt, skilning 

á sjálfum sér, möguleikum sínum og sérstöðu.     

Lífsleikni 

Hugmyndin um lífsleikni felur í sér tvennt, annars vegar að styrkja einstaklinginn til 

athafna og ákvarðana, gera honum kleift að ná markmiðum og yfirleitt bjarga sér.  

Hins vegar felst hún í hæfni til að aðlagast, geta lifað og starfað með öðrum og axlað 

ábyrgð gagnvart samfélaginu og umhverfinu. Því  er mikilvægt að byggja upp 

sjálfstraust, sjálfsaga og samkennd hjá börnum.    

Umhverfi 

Þarna er tvennt sem horft er á, annars vegar nánasta umhverfi, sem þarf að vera 

fjölbreytt, gefandi og skapandi og að börnin hafi um það að segja og hins vegar 

stóra myndin sem er alheimurinn og við erum hluti af.  Skylda okkar er að ganga vel 

um umhverfið/ jörðina og vinna að sjálfbærni, þar sem farið er vel með auðlindir og 

við leggjum okkar af mörkum. 

Einkunnarorð 

Einkunnarorð Kirkjubóls eru Virðing – Vinátta –Væntumþykja.  Þessi hugtök eru 

leiðarljós okkar í uppeldisstarfinu og eiga að endurspeglast í samskiptum barna, 

foreldra og samstarfsfólks.   

Virðing  

Virðing er undirstaða góðra samskipta.  Virðing endurspeglast í framkomu okkur við 

aðra og einnig í því hvernig við göngum um okkar nánasta umhverfi.  Við viljum að 

börnin læri að bera virðingu fyrir sjálfu sér, öðlist jákvæða sjálfsmynd, sýni öðru fólki 

virðingu og gangi vel um umhverfið.  Virðing er ekki meðfæddur eiginleiki heldur 

lærist í gegnum samskipti og þar erum við fullorðna fólkið fyrirmynd.   

 

Vinátta  

Manneskjan er félagsvera, við lærum af öðrum og með öðrum.   Að eiga vin skiptir 

gríðarlega miklu máli og enginn á að vera einmana í leikskólanum.  Góðir vinir bera 

virðingu hver fyrir öðrum, á milli þeirra ríkir traust, hjálpsemi, umburðarlyndi og 

samkennd.   

Væntumþykja 

Við leggjum áherslu á að sýna hvert öðru vinsemd og væntumþykju.  Við erum í 

nánum samskiptum alla daga og allir þurfa að upplifa að þeir skipti máli.   Þannig 

hefur jákvæðni, bros, hlýtt viðmót og góð tengsl mikil áhrif á líðan okkar.  Mikilvægt er 

að börnum og starfsfólki líði  vel og að þau finni fyrir væntumþykju í sinn garð.   

Leikur og nám 
 

Leikur er órjúfanlegur þáttur bernskuáranna og þungamiðja leikskólastarfsins. Hann er 

meginnámsleið barna og getur bæði veitt gleði og vellíðan en jafnframt falið í sér 

valdabaráttu og átök. Leikur getur bæði verið markmið og leið í leikskólastarfi þar 

sem námssvið leikskólans fléttast inn í leik barna.  

 

Á Kirkjubóli leggjum við mikla áherslu á sjálfsprottinn leik barna ásamt því að 

samtvinna leik og nám þar sem unnið er markvisst að því að flétta námssvið 

aðalnámsskrár inn í leik á fjölbreyttan máta. Mikilvægt er að borin sé virðing fyrir 

leiknum, að börnin fái tíma og rými til að þróa leiki sína og aðgengi að fjölbreyttum 

efnivið. Í leik fer mikið nám fram í gegnum samskipti við aðra, börnin læra að taka tillit 

til annarra, ýmsar samskiptareglur og að vinna saman. Þau skapa sinn eigin 

hugarheim í leik, öðlast getu til að taka ákvarðanir og leysa vandamál. Mikilvægt er 

að starfsfólk sé vakandi yfir þeim fjölmörgu tækifærum sem gefast í leiknum til að 

kveikja áhuga barna og styðja við nám.  

Leikurinn er eðlileg lífstjáning og gleðigjafi barnsins sem við berum virðingu fyrir.  

Grunnþættir menntunar 
 

Menntastefnan í aðalnámskrá leikskóla 2011 er reist á sex grunnþáttum menntunar 

sem eiga að  móta skólabrag, starfshætti og áherslur í skólastarfi.  Þættirnir eru: 

Læsi 

Hugtakið læsi er margþætt, það er miðill til samskipta og samvinnu, að læra að taka 

eftir, hlusta, setja sig í spor annarra og vinna saman.  Að geta lesið í umhverfi sitt, tjáð 

upplifanir sínar og skoðanir, þar kemur til mikilvægi orðaforðans og að hafa gott vald 

á tungumálinu. Einnig að geta tjáð sig í myndmáli, tónmáli og tölum. Við að vinna 

með tölvu er hægt að þróa með sér myndlæsi, tölvulæsi og upplýsingalæsi. 

Upplýsingatækni nýtist okkur vel við sköpun jafnt og miðlun þekkingar.  

Sjálfbærni 

Hugtakið sjálfbærni felur í stuttu máli í sér að við skilum af okkur jörðinni í ekki lakara 

ástandi en við tókum við henni. Þannig leitast fólk við að uppfylla þarfir sínar á 

hverjum tíma án þess að skerða möguleika komandi kynslóða til að gera slíkt hið 

sama. 
 

Sjálfbærni snýst um jöfnuð og skilning á fjölbreytileika mannlífs. Að gera sér grein fyrir 

mikilvægi eigin velferðar og annarra er forsenda sjálfbærrar þróunar. Í 

sjálfbærnimenntun felst að skapa samábyrgt samfélag þar sem sérhver einstaklingur 

er þroskaður sem virkur borgari sem getur haft áhrif í víðum skilningi. Margt smátt gerir 

eitt stórt og mikilvægt að efla börnin til þátttöku og auka víðsýni þeirra og skilning á 

eigin mætti. 

Heilbrigði og velferð 

Heilbrigði byggist á andlegri, líkamlegri og félagslegri vellíðan. Börn dvelja stóran 

hluta dagsins í leikskóla og því mikilvægt að skólinn taki markvisst þátt í að efla 

heilbrigði þeirra ásamt því að stuðla að velferð og vellíðan. Glöð og hraust börn eru 

tilbúin til að takast á við verkefni dagsins, þau eflast og þroskast í leik og starfi með 

öðrum börnum.  

Helstu þættir heilbrigðis sem leggja þarf áherslu á eru jákvæð sjálfsmynd, hreyfing, 

hvíld, næring, andleg vellíðan, góð samskipti, öryggi, hreinlæti, kynheilbrigði og 

skilningur á eigin tilfinningum og annarra. 

Lýðræði og mannréttindi 

Starfið í leikskólanum byggir á að vinna með margbreytileika og ólíkar fjölskyldu-

gerðir, ólíkar venjur, siði og trú. Við byggjum starfið á virkri hlustun, gagnrýnni hugsun 

og áhuga barnanna og skipuleggjum starfið þannig að börnunum finnist eðlilegt og 

sjálfsagt að vinna eftir lýðræðislegum samskiptaháttum.  

Allir eiga að fá að njóta sín á eigin forsendum, hver og einn á að fá að njóta 

hæfileika sinna og styrkleika og fá að vera hér og nú. Finna sterkar hliðar barnanna 

og efla og styrkja þær. Ýta undir jákvæða sjálfsmynd barna með umhyggju, 

jákvæðni og hrósi. Hver er maður og hvernig manneskja vill maður verða?  

Jafnrétti 

Við teljum mikilvægt að í skólanum sé unnið gegn viðhorfum sem leitt geti til 

óréttlætis eða ójafnréttis.  Allir eiga geta notið hæfileika sinna og getu. Kennsluhættir 

skulu vera fjölbreyttir og þroskavænlegir þar sem viðfangsefni höfða til allra barna.  

Markvisst skal unnið gegn stöðluðum kynímyndum og staðalímyndum. Lögð er 

áhersla á jákvætt andrúmsloft, þar sem mannauðurinn er nýttur og öll framlög og 

hugmyndir njóta virðingar. Leita skal eftir skoðunum barna og skulu þau hafa áhrif á 

starfið í skólanum 

Sköpun 

Skapandi hugsun er mikilvæg fyrir samfélagið til að takast á við þau verkefni sem við 

blasa og virkja mannauðinn og hugvitið til að vísa veginn til framtíðar. Í gegnum 

skapandi starf má efla samkennd og skilning á milli ólíkra hópa í samfélaginu og ýta 

undir jafnrétti kynjanna. Sköpun stuðlar að ígrundun og andríki, persónulegum þroska, 

sveigjanleika, frumkvæði og nýsköpun. 

Samþætt og skapandi leikskólastarf 
 

Námssvið leikskóla eru: Læsi og samskipti, heilbrigði og vellíðan, sjálfbærni og vísindi, 

sköpun og menning. Námssviðin eru samþætt og samofin öllu starfi leikskóla og taka 

mið af sex grunnþáttum menntunar. Þau eiga þannig að vera hluti af leik barna, 

samþætt daglegu starfi og byggjast á reynslu barna, áhuga og hugmyndum. 

Námssviðin þurfa að hvetja til samvinnu og samstarfs en jafnframt  stuðla að 

sjálfstæði og frumkvæði einstaklingsins.  

Í Kirkjubóli er unnið eftir þema sem ákveðið er að hausti og sett inn sem einn þáttur í 

starfsáætlun, þemað tvinnast inn í allt starfið yfir skólaárið. Þannig tekst okkur að vinna 

með námssviðin á markvissan hátt og skipuleggja helstu áherslur í starfinu í samvinnu 

við starfsfólk, foreldra og börn. 

 

Læsi og samskipti 

Daglega er lesið með eða fyrir börnin, þau fá upplýsingar, hugmyndir, hughrif, 

þekkingu og það hefur áhrif á tilfinningar þeirra og reynslu.  Börnin skilja það sem lesið 

er með sínum skilningi, þau skoða, rannsaka, prófa, kanna, jafnvel mæla og mynda. 

Þá er komið að því að því að þau tengja við fyrri reynslu, greina, móta, reikna út og 

flokka, sem þau gera til dæmis þegar þau teikna myndir eða breyta sögunni til að 

skilja betur og gera hana merkingarbæra fyrir sig. Næst er, að þau komi skilningi 

sínum á framfæri við aðra, eins og til dæmis með því að útskýra myndina sína, hvað 

það er sem þau vilja segja, það getur líka verið að þau setji saman vísu, stundum búa 

þau til leikrit, semja aðra sögu eða skrifa bók. Þetta gera þau til að fá skilning og 

koma skilningi sínum á framfæri við okkur.  Því er svo mikilvægt að þau nái valdi á 



 

10 

 

Skólanámsskrá 2015 

tungumálinu og geti notað það til samskipta við aðra og til að geta tjáð tilfinningar 

sínar, hugmyndir og skoðanir.     

Málörvun er rauður þráður í daglegu starfi leikskólans.   

• Leitast er við að leggja góðan grunn í öllum samskiptum, bæði með sögum, 

söngvum, þulum og með því að vera börnunum góð málfyrirmynd.  

• Lesum allskonar bækur fyrir börnin, ræðum um innihald þeirra og hvernig 

börnin skildu það sem verið var að lesa, fá þeirra túlkun. 

• Farið er í málörvandi leiki og börnunum gefið tækifæri á að tjá sig og hlusta á 

aðra.  

• Við eflum orðaforða barnanna, bætum við „flóknum“ orðum og ræðum og 

útskýrum orðin og hvetjum börnin til að tileinka sér þau og nota. 

• Börnin fá þjálfun í að koma fram fyrir hóp og tjá sig. 

• Fjölbreytt leikefni fyrir frjálsan leik t.d. stafir, stafapúsl, stafaspil, rímmyndir, tölur 

og hugtök. 

• Ritmál gert sýnilegt, frjáls ritun, skriffæri aðgengileg, grip á skriffæri, hvatning til 

ritunar bæði bókstafa og tölustafa.  Teikningar þar sem þau túlka og reyna að 

fá samhengi í hlutina. 

• Nýta tölvur, tölvuleiki og iPad í starfi með börnunum með öllum þeim 

möguleikum sem þar eru í boði. 

• Útivera og gönguferðir eru nýttar til að efla orðaforða, auka við reynsluheim 

barna og gera þau læs á nánasta umhverfi sitt. Kenna þeim að lesa náttúruna, 

s.s. hvaða árstíð er. 

• Veðurfræðingur kannar veðrið og ályktar hvernig best sé að klæða sig áður 

en farið er út að leika. 

• Kennum börnum að lesa einföld súlurit. 

• Eflum stærðfræðilæsi þegar börnin leggja á borð.  

• Kennum börnunum að bera virðingu fyrir efnivið og náttúru. 

• Hjálpum börnunum til að vera læs á eigin tilfinningar og notum 

tilfinningaspjöld. 

 

Heilbrigði og vellíðan 

Á Kirkjubóli er unnið með lífsleikni og leitast við að efla færni barnanna í samskiptum 

og ákvarðanatöku. Borin er virðing fyrir einstaklingnum og mismunandi áhugasviðum 

þar sem hverjum og einum gefst tækifæri á að njóta styrkleika sinna og byggja 

þannig upp jákvæða sjálfsmynd. Börnin þurfa að upplifa að þau hafi val um 

viðfangsefni enda gleði þeirra, áhugi og forvitni undirstaða þess að nám fari fram. 

Lögð er áhersla á gleði í starfinu, virðingu, vináttu og væntumþykju fyrir börnunum. 

Heilsuháin þrjú sem eru hreyfing, hvíld og hollt mataræði eru höfð í huga þegar starfið 

er skipulagt. 

• Á eldri deildum eru skipulagðar hreyfistundir í sal leikskólans í hverri viku þar 

sem tækifæri gefast til að þjálfa vissa hreyfifærni ásamt því að efla þol, þor og 

þrek undir leiðsögn kennara. 

• Börnin af yngstu deildinni fara í salinn hvern dag þar sem þeim gefast tækifæri 

til að efla grófhreyfingar með fjölbreyttum efnivið og góðu rými. 

• Umhverfi leikskólans er heilsueflandi og gefið er svigrúm í dagskipulagi til 

grófhreyfinga, útiveru, vettvangsferða og hreyfileikja.  

• Skóladagur leikskólabarna getur verið langur og mikilvægt að gert sé ráð fyrir 

hvíld um miðbik dagsins, stund þar sem ríkir ró og næði. Yngstu börnin geta 

sofið, þau fá dýnu, sæng og kodda. Hin eldri njóta þess að hlusta á sögu í 

fámennum hóp og/eða  samverustund með kennara.  Stundum er þessi tími 

notaður í vettvangsferðir eða önnur verkefni sem liggja fyrir.  

• Í leikskólanum er boðið upp á fjölbreyttan, hollan og næringarríkan mat og 

leitast við að efla og byggja upp góða matarsiði sem börnin geta búið að til 

framtíðar. Lögð er áhersla á að gæta hófsemi  í matmálstímum, að fá sér bara 

það sem maður þarf, ekki of mikið á diskinn í einu og að sóa ekki mat.   

• Maturinn er hollur, unnin frá grunni, lögð er áhersla á ferskt og gott hráefni, 

farið sparlega með salt og sykur, sneytt eins mikið og hægt er hjá unnu hráefni, 

áhersla á grófar trefjar, heimabakað brauð og fjölbreytt úrval af grænmeti og 

ávöxtum.  

• Matseðlar eru settir saman eftir ráðum frá Landlæknisembætti/lýðheilsustöð 

og börnin taka þátt í að ákveða hvað verður í matinn næsta mánuðinn. 

• Foreldrar geta treyst því að öryggi barnanna sé tryggt af fremsta megni 

meðan á dvöl þeirra í skólanum stendur. Börnin eru undir eftirliti þannig að þau 

skaði hvorki sig né aðra.  

• Eldvarnaræfingar eru reglulega, klemmuvarnir á öllum hurðum og farið 

reglulega yfir leiktæki, leikföng og leikumhverfi með tilliti til öryggismála svo 

dæmi séu tekin. 

 

Umhverfi og vísindi 

Umhverfismennt er mikilvægur þáttur í starfi leikskólans og er grænfáninn sem blaktir 

við hún tákn um þær áherslur. Áhersla er lögð á umhverfisvernd og að gera börnin 

meðvituð um mikilvægi þess að ganga vel um og vernda náttúruna og að hún sé 

ekki óþrjótandi auðlind. Unga kynslóðin verður að átta sig á að jörðin ber ekki 

lifnaðarhætti okkar og þau þurfa að temja sér aðra og betri siði og vera 

nægjusamari. Tilraunir hvers konar og upplifun í náttúrunni er ríkur þáttur í 

skólastarfinu. 

• Leikskólinn er með Grænfána. Elstu börn leikskólans eru í umhverfisnefnd og 

vinna þau að flokkun á úrgangi ásamt því að fá fræðslu um umhverfisvernd 

og vera fyrirmyndir hinna barnanna. 

• Gerum börnin meðvituð um endurnýtingu hluta og endurvinnslu 

• Börn leikskólans taka þátt í ræktun í skólagörðum Garðabæjar og í hverri viku 

á sumrin eru vettvangsferðir til að sinna garðinum.  Í lok sumars er afraksturinn 

tekinn upp, hann skoðaður, vigtaður, handfjatlaður og síðast en ekki síst 

borðaður öllum til mikillar ánægju.  

• Elstu börn leikskólans fara reglulega í Hraunholtið þar sem þau fá mikla útrás 

fyrir leiki í náttúrunni. Úfið hraunið, fuglar og gróður eru uppspretta umræðu, 

skynjunar og upplifunar sem tengist inn í öll námssvið leikskólans. Þarna er lögð 

áhersla á að njóta náttúrunnar og alls þess sem hún hefur upp á að bjóða. 

Börnin fara í heilan hring með náttúrunni, byrja að tína ber að hausti og fylgjast 

svo með grænjöxlunum sumarið eftir. Þau fylgjast með farfuglunum, hvernig 

veðrið breytist og umhverfinu í gegnum árstíðirnar. 

• Farnar eru vettvangsferðir um nánasta umhverfi leikskólans með öllum börnum 

reglulega yfir árið, eigi sjaldnar en einu sinni í mánuði. Oft eru slíkar gönguferðir 

nýttar til að fara með pappírsfernur í grenndargáma sem eru stutt frá.   

• Börnin taka þátt í vorhreinsidögum Garðabæjar og leggja þar með sitt af 

mörkum til að halda bænum sínum hreinum.  

• Það sem finnst í vettvangsferðum er oft á tíðum borið í leikskólann t.d. steinar, 

ber, pöddur og ýmislegt verðlaust efni sem unnið er áfram með, skoðað í 

víðsjánni eða unnið með á annan hátt. 

• Í leikskólanum er leitast við að kaupa umhverfisvottaða vöru í hvívetna og 

endurnýta og endurvinna það sem mögulegt er. Við förum vel með og 

gætum hófsemi í notkun á pappír, handsápu, vatni og rafmagni. 

  

Sköpun og menning 

Skapandi starf í leikskóla byggir fyrst og fremst á sköpunarferlinu sjálfu og þeirri gleði 

og ánægju sem fylgir því að skapa. Leikur er lykill að námi og það er mikil sköpun og 

túlkun sem birtist í leik barnanna. Ímyndunarafl barnanna er mikið og það skapast 

heilu sögurnar og leikritin þegar börnin eru að reyna að skilja og túlka reynslu sína og 

gera hana merkingarbæra fyrir sig.   Lögð er áhersla á fjölbreyttan efnivið sem börnin 

hafa aðgang að, kringumstæður og að nota fjölbreyttar aðferðir.  Hefðir í íslenskri 

menningu eru kynntar fyrir börnunum og nýttar til að skapa og skilja og túlka á þeirra 

eigin máta eins og til dæmis bolludagur- sprengidagur og öskudagur sem kemur inn í 

föstuinnganginn   

• Að börnin tjái tilfinningar sínar í gegnum sköpun 

• Að stuðla að því að börnin verði hugsandi og skapandi einstaklingar 

• Námsumhverfið stuðli að og hjálpi til við að efla ímyndunarafl barnanna 

• Að börnin geti átt frumkvæði að verkefnum og komið hugmyndum sínum á 

framfæri 

• Að skapa aðstæður þar sem þau uppgötva og njóta  

• Námsumhverfið stuðli að dansi, söng, ljóðagerð, sagnagerð og myndsköpun 

• Fagnaðarfundir eru á föstudögum. Þá hittast öll börn leikskólans í salnum og 

syngja saman. Deildarnar skiptast á að sjá um fundinn, börnin velja lög og 

kynna þau í púlti. Lagavalið ber keim af árstíðum. 
• Farið er á safn með eldri börnin einu sinni á ári að minnsta kosti 

• Ball er í salnum nokkrum sinnum á ári 

• Þorrinn er haldinn hátíðlegur með þorrablóti og heimsókn víkings 

• Góunni er fagnað með leiksýningu eða annarri uppákomu 

• Ýmislegt er gert til hátíðabrigða á bolludegi, sprengidegi og öskudegi  

• Sumardeginum fyrsta er fagnað með balli í salnum  

• Farið er í heimsókn á sveitabæ að vori til að skoða dýr  

• Vetri er heilsað með balli í salnum 

• Haldið er upp á dag íslenskrar tungu 16. nóvember með mismunandi hætti 

• Jólasiðum og hefðum er gert hátt undir höfði í desember. 

 

Samvinnustundir – elstu barna verkefnin 

Elstu börn leikskólans, börnin í bláa hóp vinna einu sinni í viku saman að verkefnum  í 

hópastarfi  sem nefnast samvinnustundir. Verkefnin eru unnin samkvæmt námskrá  

fimm ára barna í Kirkjubóli þar sem áhersla er lögð á lífsleikni, stærðfræði, markvissa 

málörvun, umhverfismál og ýmsar vettvangs- og menningarferðir.  

 

Námsumhverfi 
 

Húsnæði og búnaður leikskóla, leikvöllur og nærumhverfi mynda námsumhverfi 

leikskóla. Mikilvægt er að námsumhverfið henti fjölbreyttum hópi barna og starfsfólks. 

Húsnæði og búnaður þarf að vera skipulagt með tilliti til þarfa barnanna og lögð er 

áhersla á að skipta deildum upp í svæði þar sem leikur og nám getur farið fram í 

litlum hópum. 

 Svæðin skiptast þannig á deildunum: 

• Heimiliskrókur með áherslu á fjölbreytta hlutverkaleiki. 

• Kubbasvæði með áherslu á margskonar kubbaleiki og fjölbreyttan opinn 

efnivið. 

• Listasmiðja með áherslu á ýmis konar sköpunarvinnu. 

• Heimasvæði með áherslu á fjölbreytt leikefni eins og spil, púsluspil, bækur, 

formkubba, segulkubba, hluti til að flokka og raða og margt fleira. 

• Salur leikskólans býður upp á annars konar leiki, þar sem börn geta verið 

saman í stærri hóp annað hvort í skipulögðum hreyfistundum eða í frjálsum leik 

með fjölbreytt efni eins og búninga, púða, dýnur og teppi. Í salnum gefast 

ennfremur tækifæri til að koma öllum barnahópnum saman og syngja, dansa 

eða gera sér glaðan dag á annan hátt. 

• Lögð er áhersla á að efniviður sé aðgengilegur börnunum og í góðu ástandi.  

• Mikilvægt er að umhverfið sé sveigjanlegt þannig að börn geti nýtt sér það á 

ýmsa vegu og farið frjálst frá einum stað til annars, fengið hugmyndir og nýtt 

efnivið sem þar er að finna. Starfsfólk er meðvitað að skipta reglulega út 

leikefni og varast að hafa of mikið inn á deildum í einu.  

• Verk barnanna fá að njóta sín, þau eru hengd upp og höfð til sýnis en einnig 

er ýmislegt sett upp á veggi eins og bókstafir, tölustafir, dýramyndir og fleira til 

að efla forvitni, spurningar, orðaforða og nám barna.  

• Dagskipulag er í föstum skorðum og skýrt þar sem það veitir börnunum öryggi 

að vita hvað kemur næst og til hvers er ætlast af þeim.  

• Lóð leikskólans er stór og þar gefast mörg tækifæri í leik til að rannsaka, hreyfa 

sig og tjá. Þar eru brekkur, tröppur, steinar til að klifra í, rólur, sandkassar og 

fleira sem býður upp á krefjandi verkefni, leiki og sköpun.  

• Kirkjuból er grænfánaskóli og mikið er lagt upp úr að ganga vel um náttúruna 

og umhverfið. Reglulega er farið í vettvangsferðir um nánasta umhverfi 

leikskólans og það nýtt í leik og námi enda staðsetning Kirkjubóls ákaflega 

góð, mjög miðsvæðis. 

• Leikskólinn starfar í anda fjölgreindakenningar Howard Gardners og 

námsumhverfið byggt upp með greindirnar  átta i huga. Efniviður og umhverfi 

ýta þannig á sinn hátt undir hverja greind fyrir sig og áhugasvið barnanna.  

 

Mat á skólastarfinu 
 

Mat er órjúfanlegur þáttur í leikskólastarfi.  

Mat á námi og velferð barna 

• Námsmat þar sem horft er til styrkleika barnanna út frá fjölgreindakenningu 

Howard Gardners. 

• TRAS  

• Hljóm 2,  sem er athugunarlisti fyrir hljóðkerfisvitund barna, er lagt fyrir  öll börn í 

elsta hóp að hausti. 

• Könnun að vori í markvissri málörvun hjá börnum í elsta hóp. 

• Talmeinafræðingur skimar öll börn í elsta hóp að hausti og vori. 

 

Mat á leikskólastarfi 

Þátttaka barna, foreldra og starfsfólks 

Matsáætlun fyrir innra mat á leikskólastarfinu er gerð til þriggja ára í senn þar sem 

ákveðið er hvaða þættir skuli metnir og hver tekur þátt þ.e. börn, foreldrar eða 

starfsfólk.  

Matið er framkvæmt með fjölbreyttum aðferðum, sem dæmi má nefna: 

• Viðhorfskannanir 

• Rýnihópar 

• Umræður í barnahópnum 

Niðurstöður mats eru birtar í ársskýrslu og á heimasíðu leikskólans 

 

Fjölskyldan og leikskólinn 
 

Foreldrahópurinn og starfsmannahópurinn samanstendur af fólki sem er með 

mismunandi þekkingu, hæfni, eiginleika, reynslu, skoðanir  og gildi, en eiga það 

sameiginlegt að vilja eiga gagnkvæmt og árangursríkt samstarf um velferð og nám 

barnsins/barnanna.   

 

Áherslur í foreldrasamstarfi  

Við leggjum áherslu á að skapa aðstæður strax frá upphafi  leikskólabyrjunarinnar til 

að foreldrar og barn/börn finni sig velkomin og örugg og leggjum grunn að farsælu 

og gagnkvæmu samstarfi til framtíðar.  Það gerum við með því: 

  

• að það ríki gagnkvæm virðing, traust, jákvæðni og sveigjanleiki 

• að í leikskólabyrjuninni gefist foreldrum tækifæri til að kynnast leikskólastarfinu, 

til að eiga auðveldara með að átta sig á hvernig lífið í leikskólanum er, því það 

er heill heimur út af fyrir sig og aðeins hægt að kynnast með því að vera með   

• að eiga góð dagleg samskipti við börn og foreldra 

• að taka vel á móti börnum og foreldrum í upphafi dags og kveðja í lok dags 

• að sýna hlýtt viðmót, bros og notalegheit 

• að foreldra upplifi að starfsfólkið sé aðgengilegt 

• að það sé gott upplýsingaflæði á milli aðila 

• að uppeldisaðferðir í leikskólanum og heima séu á svipuðum nótum 

• að foreldrar upplifi að þeir séu velkomnir inn í leikskólann og inn á deild barns 

síns 

 

 

Samstarfsverkefni 
 

Brúum bilið 

Formlegt samstarf er milli leik- og grunnskóla í Garðabæ og eiga leikskólarnir hver sinn 

„heimaskóla“ og er Flataskóli heimaskóli Kirkjubóls.  Að hausti er gerður 

samstarfssamningur sem felur í sér að börnin fara í heimsókn á bókasafnið,  í 

heilsdagsvistunina, í 1. bekk og dvelja þar 1-2 kennslustundir, borða í matsalnum og 

fara einnig í vorskólann í maí.  Börnin í 1. bekk koma í heimsókn og lesa fyrir börnin í 

leikskólanum og leika með þeim þar á eftir.  Að auki er börnunum gjarnan boðið að 

koma í heimsókn þegar verið er að æfa leikrit í skólanum. 

 

Grænfáni 

Leikskólinn tekur þátt í verkefninu skólar á grænni grein sem er alþjóðlegt verkefni til 

að auka umhverfismennt og styrkja umhverfisstefnu í skólum og er í umsjá 

Landverndar. Þeir skólar sem vilja komast á græna grein í umhverfismálum leitast við 

að stíga skrefin sjö. Þegar því marki er náð fá skólarnir leyfi til að flagga 

Grænfánanum næstu tvö ár en sú viðurkenning fæst endurnýjuð ef skólarnir halda 

áfram góðu starfi. Grænfáninn er umhverfismerki sem nýtur virðingar víða í Evrópu 

sem tákn um árangursríka fræðslu og umhverfisstefnu í skólum. Kirkjuból flaggaði 

grænfánanum í fyrsta sinn 2010 og endurnýjaði hann 2012 og 2014. 

 

 

 

 

Áætlanir 
 

Starfsáætlun er útbúin fyrir hvert skólaár, þar eru tilgreind markmið vetrarstarfsins, 

þemað og áherslur í starfinu. Starfsáætlun fer fyrir leikskólanefnd og er samþykkt af 

henni.  

Eldvarnaráætlun er til í leikskólanum, jafnframt er til rýmingaráætlun á hverri deild, á 

hverju hausti eru æfingar í að rýma skólann fljótt og vel.  

Viðbrögð við barnaverndarmálum, komi í ljós að eitthvað sé ábótavant í 

aðbúnaði/velferð barns er farið í vinnu með foreldrum hvernig hægt sé að bæta úr 

því. Reynist ekki hægt að finna úrræði eða lausn ber leikskólanum að tilkynna það til 

barnaverndaryfirvalda.    

Áætlun gegn einelti er kölluð vinaáætlun og miðar að því að vera með 

fyrirbyggjandi aðgerðir með börnunum.  Leggja áherslu á einkunnarorðin virðingu, 

vináttu og væntumþykju, ganga úr skugga um að öll börnin eigi vini.  Leggja áherslu 

á góð samskipti og efla þau í samkennd og samhygð.   

 

Jafnréttisáætlun Kirkjubóls  

Áætlunin á við starfsfólk, börn og foreldra.  Jafnréttisáætlun tekur mið af lögum um 

jafna stöðu og jafnan rétt kvenna og karla nr. 10/2008 og jafnræðisreglu 65. gr. 

stjórnarskrárinnar sem segir: 

 „Allir skulu vera jafnir fyrir lögum og njóta mannréttinda án tillits til kynferðis, 

trúarbragða, skoðana, þjóðernis, kynþáttar, litarháttar, efnahags, ætternis og stöðu 

að öðru leyti. Konur og karlar skulu njóta jafns réttar í hvívetna.“  

Litið er á feður og mæður sem jafngild í foreldrasamstarfinu. Beina skal samskiptum 

og orðum jafnt til feðra og mæðra þegar um sameiginlegt forræði er að ræða. 

 

 

 

 

 


